
Mewnblannu sgriwiau bach yn yr ên i ail-alinio dannedd

Mae’r daflen hon yn ymwneud â phryd a sut y gellir defnyddio mewnblaniadau sgriwiau bach yn y GIG i drin dannedd sydd wedi'u halinio'n wael. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol).

Mae canllawiau ymyriadau yn gwneud argymhellion ar ddiogelwch triniaeth a pha mor dda y mae'n gweithio. Mae'r gair ‘triniaeth’ yn golygu unrhyw lawfeddygaeth, prawf neu driniaeth sy'n golygu mynd i mewn i'r corff drwy'r croen, cyhyr, gwythïen neu rydweli, neu geudod y corff. Nid yw’r canllawiau yn cynnwys p’un a ddylai’r GIG ariannu’r driniaeth ai peidio. Gwneir penderfyniadau ynglŷn ag arian gan gyrff lleol y GIG (ymddiriedolaethau gofal sylfaenol ac ymddiriedolaethau ysbyty) ar ôl ystyried pa mor dda y mae'r driniaeth yn gweithio a ph’un a yw'n werth am arian i'r GIG.

Mae NICE wedi paratoi'r canllawiau hyn am nad oes llawer o wybodaeth am ba mor dda y mae'r driniaeth yn gweithio, pa mor ddiogel ydyw a pha gleifion fydd yn cael y budd mwyaf ohoni. 

Ysgrifennwyd y daflen hon i helpu pobl y cynigiwyd y driniaeth hon iddynt fel y gallant benderfynu p’un a ddylent gytuno (cydsynio) iddi ai peidio. Nid yw'n disgrifio dannedd wedi'u halinio'n wael na'r driniaeth yn fanwl - dylai aelod o'ch tîm gofal iechyd hefyd roi gwybodaeth lawn a chyngor i chi ar y rhain. Mae’r daflen yn cynnwys rhai cwestiynau y gallech fod am eu gofyn i’ch orthodeintydd i’ch helpu i ddod i benderfyniad. Ceir rhai ffynonellau gwybodaeth a chymorth pellach ar dudalen 6.
	Beth mae NICE wedi'i ddweud?

Er nad oes llawer o dystiolaeth ynglŷn â pha mor dda y mae sgriwiau bach yn gweithio, nid oes unrhyw bryderon diogelwch mawr ynglŷn â'u defnyddio.
Os bydd orthodeintydd am ddefnyddio mewnblaniadau sgriwiau bach ar gyfer dannedd sydd wedi'u halinio'n wael, dylai sicrhau bod y 
claf yn deall y gallai'r driniaeth fethu ac na fydd defnyddio'r mewnblaniadau hyn yn golygu y bydd alinio dannedd yn llwyddiannus bob amser. Dylai hyn ddigwydd cyn i’r claf gytuno (neu beidio â chytuno) i’r driniaeth. Dylai'r claf gael y daflen hon ac unrhyw wybodaeth ysgrifenedig arall fel rhan o'r drafodaeth. Dylid sicrhau bod trefniadau arbennig ar waith hefyd ar gyfer monitro'r hyn sy'n digwydd ar ôl y driniaeth.

Mae NICE wedi dweud nad oes llawer o wybodaeth am y maint gorau o sgriwiau i'w defnyddio na'r lle gorau i'w gosod yn yr ên ac y byddai rhagor o wybodaeth yn ddefnyddiol.


Mewnblannu sgriwiau bach neu ficro
Ni chaiff y driniaeth ei disgrifio'n fanwl yma - siaradwch â'ch orthodeintydd i gael disgrifiad llawn. 

Weithiau mae angen tynnu dannedd sydd wedi'u lleoli'n wael, yn gam neu nad ydynt yn gallu ymddangos yn llawn (cywasgedig). Gall fod angen maint sylweddol o rym i dynnu'r dannedd ac mae angen pwynt sefydlog, cadarn fel man angori lle y gellir gosod brês ar gyfer rhoi'r grym hwn. Fel arfer defnyddir y dannedd cyfagos i gynnal y broses, ond nid yw bob amser yn bosibl defnyddio'r dannedd hyn ac weithiau gall y grym achosi i'r dannedd anghywir symud. 

Gellir gosod sgriwiau bach, a elwir yn sgriwiau micro gan rai, yn asgwrn yr ên i greu mannau angori i gynnal y broses o ail-alinio dannedd. Yna gellir gosod brês i'r sgriw sy'n rhoi grym i ailosod y dannedd. 

Caiff y sgriwiau eu gosod o dan anesthetig lleol. Gellir drilio twll yn yr ên i osod y sgriw neu gellir ei osod yn uniongyrchol yn yr asgwrn. Gall y broses ail-alinio ddechrau ar unwaith neu mewn ymweliad diweddarach. 

Ar ôl i'r dannedd gael eu hail-alinio, tynnir y sgriwiau allan, yn aml heb anesthetig, a bydd y deintgig a'r asgwrn oddi tano yn gwella'n llwyr.
	Beth mae hyn yn ei olygu i mi?

Os yw eich meddyg wedi cynnig mewnblaniadau sgriwiau bach i helpu i ail-alinio'ch dannedd, dylai ddweud wrthych fod NICE wedi dweud nad oes llawer iawn o dystiolaeth am ba mor dda y maent yn gweithio, ond nad oes unrhyw bryderon diogelwch mawr. Nid yw hyn yn golygu na ddylid cyflawni'r driniaeth, ond dylai eich orthodeintydd egluro beth mae'r driniaeth yn ei olygu yn llawn a thrafod y manteision a'r risgiau posibl gyda chi. Dylai eich orthodeintydd ddweud wrthych y gallai'r driniaeth fethu ac nad yw defnyddio'r mewnblaniadau hyn yn golygu y bydd y broses o ail-alinio eich dannedd yn llwyddiannus. Dim ond ar ôl i'r drafodaeth hon gael ei chynnal y dylid gofyn i chi a ydych am gytuno i gael y driniaeth hon. Dylech gael gwybodaeth ysgrifenedig, gan gynnwys y daflen hon, a'r cyfle i drafod y driniaeth gyda'ch meddyg cyn i chi wneud penderfyniad.
Efallai y byddwch am ofyn y cwestiynau isod

· Beth yn union yw’r driniaeth hon?

· Beth yw'r manteision posibl?

· Beth yw’r tebygolrwydd y bydd y manteision hynny yn berthnasol i mi? A allai cael y driniaeth wneud fy nannedd yn waeth?

· A oes triniaethau amgen?

· Beth yw risgiau'r driniaeth?

· Beth pe bai rhywbeth yn mynd o’i le?

· Am ba mor hyd y bydd y mewnblaniadau yn aros?

Beth allai ddigwydd os na chaf y driniaeth?


Crynodeb o fanteision a risgiau posibl

Isod ceir disgrifiad o rai o’r manteision a’r risgiau a welwyd yn yr astudiaethau a ystyriwyd gan NICE. Edrychodd NICE ar naw astudiaeth o'r driniaeth hon.

Pa mor dda y mae'r driniaeth yn gweithio?

Mewn un astudiaeth o 98 o gleifion, gweithiodd cyfanswm o 118 allan o 140 o sgriwiau yn dda. Mewn pedair astudiaeth bellach, gwelwyd bod sgriwiau bach yn gweithio'n dda yn y rhan fwyaf o gleifion, er bod rhai mathau o sgriwiau'n gweithio'n well nag eraill. Edrychodd un o'r astudiaethau hyn ar bedwar math gwahanol o sgriwiau a gwelodd fod y sgriwiau'n gweithio cystal â'i gilydd, ond i'r rhai yn yr ên uchaf weithio'n well na'r rhai yn yr ên isaf. Yn yr astudiaeth hon, mewnblannwyd 208 allan o 227 o sgriwiau'n llwyddiannus a gwnaethant aros yn gadarn: gweithiodd 119 allan o 124 o sgriwiau yn yr ên uchaf ac 89 allan o 103 o sgriwiau yn yr ên isaf.  

Gwelodd astudiaeth arall fod mwy o sgriwiau'n gweithio ar ôl gwneud gwelliannau i'r ffordd y dewiswyd maint y sgriw a safle'r mewnblaniad. Cyn y gwelliannau hyn, ni weithiodd 31 allan o 133 o sgriwiau, lle mai dim ond 5 o sgriwiau allan o 106 na weithiodd ar ôl hynny.

Yn ogystal ag edrych ar yr astudiaethau hyn, gofynnodd NICE am farn cynghorwyr arbenigol hefyd. Mae'r cynghorwyr hyn yn arbenigwyr clinigol yn y maes hwn o feddyginiaeth. Mae trafodaeth ymhlith cynghorwyr ynglŷn â pha mor dda y mae'r driniaeth hon yn gweithio; nododd dau gynghorydd fod y driniaeth hon yn newydd a bod ansicrwydd ynghylch pa mor dda y mae'n gweithio a pha mor ddiogel ydyw, ond dywedodd un cynghorydd ei bod yn driniaeth sydd wedi'i sefydlu. Dywedwyd hefyd bod astudiaethau eraill ar y gweill.

Risgiau a phroblemau posibl

Mae nifer y sgriwiau sy'n torri'n isel; mewn saith astudiaeth roedd nifer y sgriwiau a dorrodd yn amrywio o 2 sgriw wedi torri allan o 59 o sgriwiau i 8 allan o 227. 

Mewn un astudiaeth o 85 o gleifion, ni chofnodwyd bod gan unrhyw gleifion waedu, crawniadau'n ffurfio na niwed i ddannedd

Yn ogystal ag edrych ar yr astudiaethau hyn, gofynnodd NICE am farn cynghorwyr arbenigol hefyd. Mae'r cynghorwyr hyn yn arbenigwyr clinigol yn y maes hwn o feddyginiaeth. Dywedodd y cynghorwyr y gallai problemau gynnwys anghysur a sgriw yn methu neu'n llacio. Mae problemau posibl eraill yn cynnwys poen, haint, niwed i nerfau a niwed i wreiddiau'r dant nesaf at y mewnblaniad.

Rhagor o wybodaeth am ddannedd sydd wedi'u halinio'n wael

Gall Galw Iechyd Cymru ar-lein (www.nhsdirect.wales.nhs.uk) fod yn fan cychwyn da i gael gwybod mwy. Efallai y gall eich Gwasanaeth Cyngor a Chysylltiadau Cleifion (PALS) lleol roi cyngor a chymorth pellach i chi. 

	NICE

Mae NICE yn llunio canllawiau (cyngor) i’r GIG ynglŷn ag atal, canfod a thrin gwahanol gyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried pa mor dda y mae ymyriad yn gweithio a pha mor ddiogel ydyw, ac yn gofyn barn cynghorwyr arbenigol. Mae canllawiau ymyriadau yn berthnasol i'r GIG cyfan yng Nghymru, Lloegr, yr Alban a Gogledd Iwerddon. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut y mae'n gwneud penderfyniadau, ewch i www.nice.org.uk/aboutguidance
Mae'r daflen hon yn ymwneud â ‘Mewnblannu sgriwiau bach/micro ar gyfer angori orthodeintyddol’. Mae'r daflen hon a'r canllawiau llawn a anelir at weithwyr gofal iechyd proffesiynol ar gael hefyd ar www.nice.org.uk/IPG238
Gallwch archebu copïau wedi'u hargraffu o'r daflen hon drwy Linell Ymateb y GIG (ffoniwch 0870 1555 455 a dyfynnwch y cyfeirnod N1530). 


National Institute for Health and Clinical Excellence
MidCity Place, 71 High Holborn, London, WC1V 6NA; www.nice.org.uk
ISBN 1-84629-662-5                                                 N1530 1P Nov 07

© National Institute for Health and Clinical Excellence, 2007. All rights reserved. This material may be freely reproduced for educational and not-for-profit purposes. No reproduction by or for commercial organisations, or for commercial purposes, is allowed without the express written permission of the Institute. 

Mae ‘canllawiau ymyriadau’ NICE yn rhoi cyngor i'r GIG ar pryd a sut y gellir defnyddio triniaethau llawfeddygol newydd mewn arfer clinigol. 

Deall canllawiau NICE


Gwybodaeth i bobl sy’n defnyddio gwasanaethau’r �GIG





Efallai nad hon yw'r unig driniaeth bosibl i gefnogi ail-alinio dannedd�Dylai eich tîm gofal iechyd siarad â chi ynghylch p'un a yw'n addas i chi a pha opsiynau triniaeth eraill sydd ar gael.





Gallech ddewis cael y driniaeth hon, cael triniaeth wahanol, neu beidio â chael triniaeth o gwbl. 

